
Amaitu da aurtengo Nagu-
sien Omenaldi Astea. 
Giro on eta atseginean 

igaro dituzte herriko adinduek 
astebetean egindako ospakizu-
nak eta ekintzak.

  Ostegun arratsaldean, dantza 
txapelketa egin zuten egoitzan 
eta guztira, zortzi bikote aritu 
ziren dantzan. Carmen Casal 
eta Caridad Regastos izan ziren  
txapeldunak eta Pili Benito eta 
Rosa Patiño aldiz txapeldun 

ordeak. Ostiralean, goizean
-goiz eman zioten hasiera egu-
nari.  Elastiko gorriak soinean, 
ibilbide neurtua egin zuten, 
Okendo Plazan hasita. Bertatik, 
herriko zenbait kale igaro, Oria 
auzora iritsi eta berriz ere, 
Okendo Plazara bueltatu ziren 
parte hartzaileak.   Guztira, 33 
bikotek parte hartu zuten aur-
tengo ibilaldi neurtuaren bosga-
rren edizioan. Ibilbidea amaitu 
bezain laster, galdutako inda-

rrak berreskuratzeko, mokadu-
txo bat jan eta domina bat 
eman zizkieten parte hartzaile 
guztiei. Jarraian, sari banaketa 
egin zuten Okendo Plazako 
agertokian. Bi bikote saritu 
zituzten; ibilbidea egiteko den-
bora gutxien behar izan zituz-
ten bi bikoteak, hain zuzen. 
Txapeldunak, Pili Benito eta 
Rosa Patiño bikotea izan zen 
eta txapeldun ordeak aldiz,  
Maria Teresa Iturrioz eta Ascen-
sión Etxezarreta. Honekin bate-
ra, herriko Aterpea Elkarteko 
dendatan 10 eurotako gastua 
egiteko 17 tiket zozketatu zituz-
ten. Iluntzean, 'Elvi sabeliztuna' 
ikuskizun umoretsua izan zuten 
Manuel Lekuona Kultur Etxean .  

Larunbata izan zen omenaldi 
astearen azken eguna eta egita-
rau zabalari amaiera emateko 
ekintza bat baino gehiago izan 
zituzten Biyak Bateko kideek. 
Goizean, Ttirriki- Ttarrakako tri-
kitilariek lagundutako kalejiran 
gerturatu ziren Brigitarren 
Komentura. Bertan, egoitzako 
koruak girotutako meza izan 
zuten. Mezaren ostean, urrezko 
ezteiak ospatzen zituzten biko-
teei oroigarriak banatu zitzaiz-
kien Biyak Bat Elkartean eta 
ospakizunen egitarauari amaie-
ra emateko, bazkari eta dantzal-
di eder bat egin zuten, Abend 
tabernan. Ilusio eta giro bikai-
nean igaro dituzte zazpi egunak 
Lasarte-Oriako adindunek. 

3 Jaiak

Sasoeta auzoa 
jaietan blai! urriaren 
14 eta 15ean 
Sasoeta Sasoian auzo elkar-
teak lehengoz auzoko jaiak 
antolatu ditu. Egitaraua osa-
tzeko auzotar eta auzoko gas-
tronomia elkarteen laguntza 
izan du, baita duela 30 urte 
auzo elkarteko kideena ere.  
Udalak ere auzoko komer-
tzioek ere bere harritxoa jarri 
dute. Urriaren 14 eta 15ean 
hamaika ekintza izango dira 
Jaizkibel plaza eta bere ingu-
ruetan. Sasoeta auzoko kideek 
herritarrak gonbidatzen dituz-
te jaietara hurbiltzera.

4-5 Maratoia

Elkarteak ere 
Euskararen 
Maratoiaren parte
Lasarte-Orian arlo ezberdine-
tako elkarte, ekimen edo era-
gile daude. Guztiak prest 
agertzen dira ekimen berezi-
ren bat aurrera emateko. Lau 
urtero esate baterako, Euska-
raren Maratoiko zati garran-
tzitsu bihurtzen dira. Haien 
eskuzabaltasun eta lanik gabe 
ezingo lirateke 40 orduak 
aurrera eraman. Aurten gaine-
ra, herritarrei antzera erronka 
berria luzatu zaie, 40 ordue-
tan parte hartzea. Bi orrialde 
hauetan, hainbat elkarteek 
Maratoian eta 40 orduetan 
hartu duten konpromisoa eza-
gutu ahal dute herritarrek.

Adio Nagusien Omenaldi asteari
Ekintza ugariz betetako zazpi egun igaro dituzte Biyak Bateko kideek

Askotariko ekintzak antolatu dituzte Biyak Bat Elkarteko adindunek, aurtengo Nagusien Omenaldi asterako. Ilusioz parte hartu dute ospakizunetan.

Amaitu dira Nagusien Omenaldiko ekintzak. Biyak Bat 
elkarteko kideek, askotariko ekintzetan parte hartu dute 
ospakizunen asteak iraun dituen zazpi egunetan. Asteburu 
honetan ere, ostiralean eta larunbatean, izan dute ospaki-
zun bat baino gehiagotan gozatzeko aukera, adinduek.

Bateragune auziaren zazpi-
garren urteurrena beteko 

da datorren urriaren 13an, 
ostegunez. 

Hori dela eta, Euskal 
Herriko pentsaera anitzeko 
pertsona talde batek agiri bat 
aurkeztuko du datorren urria-
r en  14ean ,  o s t i r a l ean , 
11:30ean Donostian. 

Auzi honetan zazpi per-
tsona izan ziren epaituak, 
horien artean, Rafa Diez Usa-
biaga herritarra. 

Lasarteoriatarra izan ezik, 
beste sei epaituak kalean 
daude dagoeneko, baina 
auziaren ondorioak pairatzen 
dituzte. Horregatik, pertsona 
talde honek  honen harira 
landutako hausnarketa plaza-
ratu nahi du.

Mahai-ingurua
Egun horretan bertan, ostirala 
14, Xirimiri Elkarteak ere 
mahai-inguru bat antolatu du 
arratsaldeko 19:30ean Lasar-
te-Oriako Manuel Lekuona 
Kultur Etxean.

Solasaldi horretan Arnal-
do Otegi Bateragunen atxilo-
tua ,  Laura  Min teg i  e ta 
Joxemari Agirretxe Rafa die-
zen laguna izango dira. Iñaki 
Petxarroman kazetariak gida-
tuko du mahai-ingurua.

GFAko Kultura eta 
Euskara Departamendua

Mahai-ingurua eta manifestua

Lasarte-Oriako Udalak, 
espazio publikoak estal-
tzeko  parte hartze proze-

su bat abiaratu zuen udaran. 
Herriko plaza edota parkeak 
estaltzearen beharra somatu 
eta azterketa bat egin da. 

Herritarrek zein eremu 
estali nahi dituzten erabaki-
tzeko, hiru tailer egin dira. 
Lehenengoan,  proiektua 
aurrera eramateko parkeetan 
moldaketak egiteko izan 
beharreko oinarriak azaldu 
zituzten. Iragan asteko astear-
tean, Villa Mirentxun izan 
zen bigarren saioan, herriko 
hainbat eremu estaltzeko itxi-
tura mota ezberdinak erakutsi 
zituzten. 

Beste herrietako ereduak 
oinarritzat hartuta, Lasarte-O-
riako mapa baten gainean, 
eredu ezberdinetako itxitura 
horien maketen bitartez, esta-
liak erakutsi zituzten. Zein 
eremu estali ere eztabaidatu 
zen; haurrentzako jolas ere-
muak soilik, jolas eremuak 
eta ingurua edo espazio han-
diagoak estali. 

Itxitura motak ere azaldu 
ziren. Osteguneko hirugarren 
eta azken tailerrean aldiz, 
lehentasunen arabera, estali 
asmo diren lekuak azaldu 
ziren Landaberri-Garaikoe-
txea Ikastolan egindako 
saioan. Bertan, Okendo Pla-
zako estalkiak jaso du lehen-

tasuna. Bertako agertokia 
kokatzen den eremua itxitura 
txiki baten bitartez estaltzea 
litzateke asmoa, eszenatoki 
eta jolas eremu gisan erabil-
tzeko. Eremu honekin batera, 
Askatasuna Plaza, Andatza 
Plaza, Dorre Plaza, Atso 
Bakar eta Zumaburu eremuak 
izan dira herritarrek gehien 
bozkatu dituztenak eta gai-
nontzekoekin, lehentasuna 
izango dutenak. Guzti horre-
kin batera, ostegunean, bozka 
gehien lortu dituzten leku 
horietan zein jolas mota, 
altzari mota eta beste zein 
erabilera izan dezaketen 
eztabaidatu zuten.

Euritan ere jolasean! proiektuaren bigarren fasea heldu da 
amaierara. Hiru tailer eraman dira aurrera. Horietan, herriko 
zein gune estaliko diren hausnartu, aztertu eta prozesuaren 
nondik norakoak erabaki dira. Denetara, herriko sei eremu 
estaltzeko proposamena bildu da: Okendo, Askatasuna eta 
Andatza plazak, Atsobakar, Dorre parkea eta Zumaburu.

Estalpeak mintzagai
Herriko sei eremu estaltzeko 

proposamenak jaso dira

euritan ere jolasean!

Ostegunean Landaberri-Garaikoetxea ikastolan egin zuten saioaren une bat.

Buruntzaldea-Beter r iko 
eskualdeak langabetuei 

zuzendutako prestakuntza 
programa jarri du abian Lan-
bideren bitartez. 

Zehazki urria eta aben-
duan zehar, instalakuntza 
elektrikoen inguruko enplegu-
rako prestakuntza eskainiko 
dutela eman dute jakitera. 

Era berean, horrekin lotua 
doan enplegu planari esker, 
10 kontratu konpromiso egin-
go dira.

Egitasmoa
Egitasmoa Lanbidek diruz-la-
guntzen du eta eskualdeko 
udalerriek batera finantziatzen 
dute.

Buruntzaldea-Beterriko 
herriren batean, hau da, 
Andoain, Astigarraga, Herna-

ni, Lasarte-Oria, Urnieta eta 
Usurbilen erroldatuta dauden 
55 urtetik gorako langabetuei, 
epe luzeko langabetuei, DBE 
onuradunei eta 35 urtetik 
beherako eta bere lehen 
enplegua duten langabetuei 
zuzendua dago egitasmoa.

Prestakuntza Usurbilgo 
Lanbide Eskolako instalazioe-
tan eskainiko da. 

Lan kontratuei dagokie-
nez, guztira 5 hilabeteko 6 
kontratu eta 3 hileko 4 gauza-
tuko dira, lantoki ezberdine-
t a n  b a n a t u t a ,  b e r t a k o 
elektrikariaren eta lan-taldea-
ren laguntzaile gisa.

Ohar rean  he la raz ten 
denez, enplegu planean parte 
hartzeko beharrezko baldin-
tza prestakuntza atala egoki 
gainditzea da.

Langabetuentzat prestakuntza programa abian

Rafa Diez herritarra 2008an Xirimiri elkartean eskainitako hitzaldian.



txintxarri 1345  2016-10-10 albistea 3 

TxinTxarri

Asteazken arratsaldean 
aurkeztu zituzten Sasoe-
ta auzoko jaiak. Sasoeta 

Sasoian auzo elkarteko kideak, 
urriaren 14 eta 15ean aurrera 
eramango diren ospakizunen 
nondik norakoak azaldu zituz-
ten; udal ordezkariek ezin izan 
zuten agerraldian egon.

Sasoeta Sasoian auzo elkar-
teko Vanesa Sanzek aipatu zue-
n e z ,  e l k a r t e a k  a u z o a 
dinamizatzeko aurrera eraman 
nahi dituen ekintzetako bat dira 
jaiak. “Batzorde ezberdinak 
sortu ditugu eta ideia ona irudi-
tu zitzaigun jaietatik hastea. 
Gainera, lehen auzoan jaiak 
zeuden eta horiek bizi zituzten 
auzotarrek berreskuratzeko 
asmoa azaldu zuten”.

Ospakizunak auzotar, mer-
katari eta ostalarien laguntzaz 
antolatu direla azpimarratu 
zuen, bai dirua lortu, baita egi-
taraua osatzeko ere. “Bakoitzak 
ahal duena eman edo egiten 
dakienarekin parte hartuko du. 
Gainera, belaunaldi guztien 
proposamenak jaso ditugu”.

Horren harira, Sasoeta 
auzoan 70-80 hamarkadan 
zegoen auzo elkarteko kideekin 
bildu dira. “Haiek ideiak eskaini 
zizkiguten. Jaietan danborrada 
berreskuratzeko proposatu 
zuten, esate baterako”.

Udalak ere lan hitzarmen 
baten bidez lagunduko duela 
jakitera eman zuen: “Diru parti-
da bat eta azpiegiturak eskaini-
ko dizkigute.”

Egitaraua
Bi egunetan zehar hamaika 
ekintza izango dira Jaizkibel 
plaza eta Sasoeta auzoko 
kaleetan.

Jaiei hasiera emateko, osti-
ralean 17:00etan haurrentzako 
askaria izango da.

Ostean, patinak eta txirrin-
gekin ederki gozatzeko aukera 
izango dute antolatu den gin-
kanan.

Jose Martijaren omenez 
haurrentzako futbol erakustal-
dia ere izango da.

Arratsaldeko 19:00etan 
emango zaio hasiera ofiziala 
jaiei, txupinazoarekin.

Bertan, elkarteko kideek 

azaldutakoaren arabera, “udal 
ordezkariez gain, lehengo 
auzo elkarteko kideak egongo 
dira. Haiek egindako lana kon-
tuan izan behar delako”.

Ostean, Andatza plazatik 
irtenda Gau Txori txarangaren  
doinuek alaituko dituzte auzo-
ko txokoak. 

Ostirintxoa eta buruhan-
diak ere izango dira Jaizkibel 
plazan.

Gauean, musika izango da 
protagonista. Jaizkibel plazan, 
Txili Pipar, DJ Cris eta Bon O 
Clock Rock taldeek kontzer-
tua eskainiko dute eta DJ 
saioa izango da Andatza 
tabernan.

Larunbat goizean batukada-
ren doinuek esnatuko dute 
auzoa. Haurrentzako tailerrak, 
eskulanak eta jokoak ere anto-
latu dira, Jaizkibel plazan

Eguerdi aldean, txaranga 
doinuak izango dira nagusi 
auzoan.

14:30ean, auzoko elkarte 
gastronomikoek antolatutako  
paella jana herrikoia izango da. 
Tiketak txosnan izango dira 
eskuragarri.

Bazkal ostean, karaokea, 
musa, tutea, dardo jaurtiketa 
eta jokoak antolatu dira Jaizki-
bel plazan.

Arratsaldean, buruhandiek 
korrika jarriko dituzte gazte-

txoak eta Rafafaren magiak 
haurrak ahozabak utziko ditu.

Arratsaldeko 19:00etan, 
herritarrek patata tortilla lehia-
ketan parte hartu ahalko dute. 
Patata tortilak etxean eginda-
koak izango dira eta 18:00eta-
tik 19:00etara eraman behar 
dituzte plazara.

Txapelketa ostean, patata 
tortillak dastatu ahalko dira 
txosnan.

Bien bitartean, auzotar eta 
herritarrek osatutako danborra-
dak auzoa erritmoz beteko du.

Musikak emango die amaie-
ra jaiei. Haurrentzat minidiskoa 
izango da eta ostean, berbena 
Ibai Berriak taldearekin.

Sasoeta Sasoian auzo elkarteko kideak eta hainbat haur eta gaztetxo jaien aurkezpenean.

Sasoeta auzoko jaiak berreskuratu dituzte

Sasoeta Sasoian auzo elkarteak Udalaren eta auzoko mer-
katari, ostalari, elkare eta auzokideen laguntzaz, Sasoeta 
auzoko jaiak antolatu ditu. Adin guztietarako ekintzak 
izango dira ostiral arratsalde eta larunbatean zehar.

Jaiak

Urriaren 14 eta 15ean, Sasoeta auzoan hamaika ekintza antolatu dira

Udala
Ohiko Udalbatzarra izango da bihar
Lasarte-Oriako Udalbatzarrak bihar urriko ohiko bilkura egin-
go du, arratsaldeko 18:30etik aurrera.

Batzarkideek hainbat gai izango dituzte mahai gainean. 
Azpimarragarriena, bizitegi-eraikinen beheko solairuetako 
lokaletan etxebizitzaren erabilera ezartzeko araudiari eginda-
ko alegazioaren ebazpen eta behin betiko onespena da. 
Honetaz gain, 2017 urteko taxien tarifa edo Bakezko epaile 
titularra eta ordezko epailea izendatzeko proposamen berria 
ere eztabaidatu behar dituzte, baita PPk aurkeztutako bi 
mozio ere. Horietako bat San Pedro jaietako omenduei buruz-
koa da.

Era berean, kontu-hartzaileak gaur arte bideratu dituen 
erreparoak azalduko ditu.

Amaieran, alderdi ezberdinek eta herritarrek haien erregu 
eta kexak azaltzeko aukera izango dute.

HozkailU solidarioa
Ostalariekin bilera
Lasarte-Oriako boluntario talde batek, Udaleko Zerbitzu 
Sozialak batzordearekin batera, “Hozkailu solidarioa” izene-
ko proiektua garatu du. 

Sozioekonomiako batzordeak ostalariekin lanketa bat egin 
eta proiektu honetan parte hartu nahi duen orok bere nego-
zioan pegatina bat jarriko du.

Lasarte-Oriako Udalak ostalaritza negozioekin bultzatu 
nahi duen kanpaina hau ezagutzera emateko, gaur astelehe-
na, goizeko 11:00etan Manuel Lekuona Kultur Etxeko hitzaldi 
aretoan bilera informatiboa antolatu du.

Goikale, Askorena eta Kale Nagusian lanak

Lasarte-Oriako Udalak  Kale 
Nagusia, Askorena plaza eta 

Goikale berrurbanizatzeko 
lanak Asfaltados y Construccio-
nes Morga, S.A. enpresari eslei-
tu dizkio. Eusko Jaurlaritzak 
finantzatua den obra honek 
404.996  euroko kostua du, eta 
burutzeko epea hiru hilabete 
eta erdikoa da.

Udalak jakitera eman due-
nez, baldintza-agirian eskatuta-
k o a z  g a i n ,  e n p r e s a 
adjudikatarioak zenbait hobe-
kuntza eskaini ditu, hala nola, 
hiri-altzari gehiago jartzea, 
haien kalitateak hobetzea eta/
edo haurrentzako edo kirolera-
ko parke bat hornitzea eta ins-
ta la tzea  edo  o inezko 
zoladuretan birziklatzetik dato-
zen materialak erabiltzea, aditi-
boak gehituta, gas kutsagarrien 
emisioak murrizten laguntzeko.

Helburuak eta lanak
Proiektu honen helburua urba-
nizazioa berritzea da, batez 
ere, bideak berrantolatu eta 

espaloi, aparkaleku eta oinez-
ko eremu berriak definitu, 
baita zoladurari eta argiztape-
nari dagokienez, eremuaren 
estetika hobetzea ere.

Lanen beste helburuetako 
bat Goikaleko espaloia zabal-
tzea da. Era berean, xedea da 
kale hori Kale Nagusiarekin 
lotzea. Horretarako bien 
artean dagoen desnibela gain-
dituko duen eskailera perpen-
d ikular  ba t  eg ingo da , 
jardun-eremuko irisgarritasun 
globala hobetuz.

Bestalde, Goikaleko 22. 
blokeak duen irisgarritasun 
arazoari konponbidea emate-
ko espaloi publikoaren eta 
atariko sarreraren artean 
egungo eskailerari arrapala 
bat gehituko zaio.

Azkenik, saneamenduko 
azpiegituren bidea hobetuko 
da Askorena plazan eta aireko 
argindar-lineak kenduko dira. 

Obra hau eremuko bizila-
gunen aspaldiko erreklama-
zioa izan dela azpimarratzen 
du Udalak.

Berrurbanizazio lanak egingo dituzte Goikale, Askorena plaza eta Kale Nagusi eremuan.

Udala



40 ORDU
Otorduetan lagunduko dute Zabaleta auzo 
elkarteko kideek. Honetaz gain, igandeko 
bazkal ostean, auzoko buruhandiak izango 
dira Okendo plazan txarangarekin batera.

BAIETZ 40 EGUN EUSKARAZ! 
Zabaleta auzo elkarteko kideen artean Ahobizi eta Belarriprest 
ugari izango da.

Hainbat ekintza antolatzeaz gain, otordu edo gune ezberdinetan laguntza eskainiko dute

4-5 

Lasarte-Oriako elkarteak 
Euskararen 9. Maratoian lanean

40 ORDU
Ipar martxako kideek sinkro erakustaldia es-
kainiko dute igande goizean. Honetaz gain, 
I-Gunean ere lagunduko dute.

BAIETZ 40 EGUN EUSKARAZ! 
Ipar martxako kideek 40 egunetako erronkan parte hartuko dute.
Hainbat Ahobizi eta Belarriprest izango dira taldean.

40 ORDU
Erketz EDTko kideek hasiera ekitaldian agurra 
dantzatuko dute, Kukukarekin batera haurren 
txulalaia dinamizatuko dute igande arratsaldean, 
plaza dantza saioan ere izango dira eta Maratoiko 
amaieran, Zero Sette akordeoi orkestra eta Al-
bokarekin batera emanaldia eskainiko dute.

BAIETZ 40 EGUN EUSKARAZ! 
Erket EDTko lagunek norbanako modura erabakiko dute erronkan 
parte hartzen duten. Hainbatek izena eman dute dagoeneko.

40 ORDU
Intza elkarteko kideek Euskararen Maratoia 
ederki hasteko txokolada prestatuko dute la-
runbata goizean.

BAIETZ 40 EGUN EUSKARAZ! 
Elkarteak bere bazkideen artean erronakaren berri eman du eta 
kideek norbanako bezala parte hartuko dute.

40 ORDU
OkendoZinema taldeko kideak txoznan 
egongo dira lanean larunbatean.

BAIETZ 40 EGUN EUSKARAZ! 
Taldeko kidee guztiek erronkarekin bat egin dute eta haien ahalbi-
deen arabera, Ahobizi edo Belarriprest izango dira.

40 ORDU
Igande goizean egingo den babarrun lehiake-
tan lehiakide izango dira bi talderekin. Ho-
netaz gain, otorduren batean ere lagunduko 
dute zerbitzatzen.

BAIETZ 40 EGUN EUSKARAZ! 
Saustatxo elkarteko lagunek erronkaren berri eman diete kideei 
eta hauek erabakiko dute Ahobizi edo Belarriprest egiten diren.

40 ORDU
Semblante Andaluz elkarteko Zambra taldeak 
emanaldia eskainiko du igande arratsaldean. 
Bestalde, elkarteko kideak igandean sukaldean 
lan eta lan ibiliko dira babarrun jana prestatzen.

BAIETZ 40 EGUN EUSKARAZ! 
Semblante Andaluz elkarteko kideak ere animatu dira erronkan 
parte hartzera eta hainbat Ahobizi eta Belarriprest izango dira 
haien artean.

40 ORDU
Xirimiri elkarteko lagunek igande goizean 
gaupaseroentzat eta plazara hurbiltzen dire-
nentzat salda goxoa prestatuko dute.

BAIETZ 40 EGUN EUSKARAZ! 
Xirimiri elkarteko lagun artean ere hainbat Ahobizi eta Belarri-
prestek izena eman dute 40 egunetako erronkan.

40 ORDU
Ostadar SKTko lagunak Foto Callean laguntza 
eskainiko dute. Honetaz gain, larunbateko baz-
kari ostean haurrei zuzendutako herri-kirolak 
antolatuko dituzte.

BAIETZ 40 EGUN EUSKARAZ! 
Ostadar SKT-k entrenatzailei  eta 16 urte baino gehiago duten taldee-
tako kidei erronkan parte hartzeko deia egin die.  Dagoneko batzuk 
animatu dira., Gainera, Lasarte-Oria Bai! kroseko izena ematean ere 
diptikoak banatuko dituzte.

40 ORDU
Alboka Abesbatzak igande gaueko amaiera 
ekitaldian parte hartuko du, Zero Sette akor-
deoi orkestrarekin eta Erketz EDTrekin bate-
ra. 

BAIETZ 40 EGUN EUSKARAZ! 
Alboka Abesbatzeko hainbat kide ere norbanako bezala parte har-
tuko dute 40 egunetako erronkan.

40 ORDU
Jalgune elkarteko lagunek larunbata arratsal-
dean magia eta dantza emanaldia eskainiko 
dute. Pailazoekin ere dantzan eta kantuan 
izango dira.

BAIETZ 40 EGUN EUSKARAZ! 
Jalgune elkarteak ere bat egingo du erronkarekin. Begirale eta gaz-
teen artean hainbat Ahobizi eta Belarriprest izango dira 40 egu-
netan.

40 ORDU
Udaberri elkarteko kideak otorduren batean 
laguntzaile izango dira.

BAIETZ 40 EGUN EUSKARAZ! 
Udaberri elkarteak  bere kideen artean 
erronka azaldu eta bakoitzak egin

ZABALETA AUZOLAN IPAR MARTXA ERKETZ E.D.T.

INTZA KIROL ELKARTEAOKENDO ZINEMA TALDEASAUSTATXO ELKARTEA

SEMBLANTE ANDALUZ XIRIMIRI ELKARTEA

OSTADAR SKT ALBOKA ABESBATZA

JALGUNE ELKARTEA

UDABERRI ELKARTEA

936

577

40 ORDU
Erketz EDTko kideek hasiera ekitaldian agurra 
dantzatuko dute, Kukukarekin batera haurren 
txulalaia dinamizatuko dute igande arratsaldean, 
plaza dantza saioan ere izango dira eta Maratoiko 
amaieran, Zero Sette akordeoi orkestra eta Al-
bokarekin batera emanaldia eskainiko dute.

BAIETZ 40 EGUN EUSKARAZ! 
Erket EDTko lagunek norbanako modura erabakiko dute erronkan 
parte hartzen duten. Hainbatek izena eman dute dagoeneko.

40 ORDU
Kukuka antzerki eta dantza eskolako kideek 
igande arratsaldean haurren txulalai erraldoia 
kudeatuko dute Erketz EDT-rekin batera. Ho-
netaz gain, des� lean oholtzara igoko dira Ti-
tareko kideek egindako jantziekin.

BAIETZ 40 EGUN EUSKARAZ! 
Kukuka antzerki eta dantza eskola berez Ahobizi da. Hala ere, 
santza eskolako irakasle eta 16 urte gorako ikasleei Ahobizi edo 
Belarriprest egiteko gonbit egin zaie.

40 ORDU
Igande goizeko kantu jiran ahotsak berotuko 
dituzte Xumela koruko kideek. Honetaz gain, 
hainbat guneetan eta antolakuntza lanetan la-
gunduko dute koruko kideek.

BAIETZ 40 EGUN EUSKARAZ! 
Xumela korua ere berez Ahobizi den arren, taldeko kideei 40 egu-
neko erronka luzatu die eta hauen esku dago Ahobizi edo Belarri-
prest izatea.

BAIETZ 40 EGUN EUSKARAZ! 
38 establezimendu prestatu dira Baietz 40 
egun euskaraz! erronkaren informazio-pun-

tu izatera, diptikoak banatuz eta betetakoak jasoz eta horietatik 
34 Belarriprest bihurtu dira eta dagokion bereizgarria jarri dute 
erakusgarri, herritarroi bertan erosketak euskaraz egin ditzakegu-
la jakinaraziz.

40 ORDU
LAB sindikatuko kideek txosnako txanda bat 
ean eskainiko dute bere laguntza.

BAIETZ 40 EGUN EUSKARAZ! 
LAB sindikatuka bere delegatuen artean sustatuko du erronka eta  
Ahobizi eta Belarriprest izateko hautua norberaren esku egongo 
da.

40 ORDU
Gure Esku Dago ekimeneko 30 bat lagunek 
larunbateko afarian laguntzaile lanak egingo 
dituzte.

BAIETZ 40 EGUN EUSKARAZ! 
Gure Esku Dago ekimenak 40 egunei buruzko barne lanketa bat 
egiten ari da.

40 ORDU
Intza elkarteko kideek Euskararen Maratoia 
ederki hasteko txokolada prestatuko dute la-
runbata goizean.

BAIETZ 40 EGUN EUSKARAZ! 
Elkarteak bere bazkideen artean erronakaren berri eman du eta 
kideek norbanako bezala parte hartuko dute.

40 ORDU
Alboka Abesbatzak igande gaueko amaiera 
ekitaldian parte hartuko du, Zero Sette akor-
deoi orkestrarekin eta Erketz EDTrekin bate-
ra. 

BAIETZ 40 EGUN EUSKARAZ! 
Alboka Abesbatzeko hainbat kide ere norbanako bezala parte har-
tuko dute 40 egunetako erronkan.

40 ORDU
Larunbateko afaria baino lehen Dinbbi Ban-
dako kideek erritmoz beteko dute Euskararen 
9. Maratoiko karpa eta Okendo plazako ingu-
ruak.

BAIETZ 40 EGUN EUSKARAZ! 
Dinbi Banda batukadako kide guztiek parte hartuko dute 40 egu-
neko erronkan. Ahobizi eta Belarriprest talde polita osatuko dute.

40 ORDU
Ttakun Kultur elkarteak bereziki antolakun-
tza lanak egingo ditu. Elkarteko hainbat tal-
de eragilek gune ezberdinetan laguntza la-
nak egin, emanaldiak eskaini edo ekintzetan 
parte hartuko dute.

BAIETZ 40 EGUN EUSKARAZ! 
Ttakun kultur elkarteak ere bere kideen artean luzatu du erronka. 
Elkartearen ekarpena, Ahobizi ugari eta hainbat Belarriprest ere.

40 ORDU
Jalgune elkarteko lagunek larunbata arratsal-
dean magia eta dantza emanaldia eskainiko 
dute. Pailazoekin ere dantzan eta kantuan 
izango dira.

BAIETZ 40 EGUN EUSKARAZ! 
Jalgune elkarteak ere bat egingo du erronkarekin. Begirale eta gaz-
teen artean hainbat Ahobizi eta Belarriprest izango dira 40 egu-
netan.

40 ORDU
Arrieskalleta elkarteko kideak igandeko ba-
barrun lehiaketan lehiakide izateaz gain, la-
runbata gaueko afaria prestatzen lagunduko 
dute.

BAIETZ 40 EGUN EUSKARAZ! 
Arrieskalleta elkarteko kideen artean erronkaren berri eman eta 
batzuk Ahobizi eta Belarriprest izateko prest agertu dira.

40 ORDU
Buruntzazpi elkarteko kideek larunbata 
gauean txirrindularitza proba eramango au-
rrera. Bestalde, larunbata eguerdiko paella 
gozoa prestatuko dute.

BAIETZ 40 EGUN EUSKARAZ! 
Buruntzazpi elkarteko hainbat kideek norbanako bezala parte 
hartuko dute erronkan.

ERKETZ E.D.T. KUKUKA XUMELA KORUA

XUMELA KORUA

LAB SINDIKATUAGURE ESKU DAGOINTZA KIROL ELKARTEA

ALBOKA ABESBATZA DINBI BANDA TTAKUN KULTUR ELKARTEA

JALGUNE ELKARTEA ARRIESKALLETA ELKARTEA BURUNTZAZPI ELKARTEA

Euskararen 9. Maratoia Lasarte-Oriako elkarte ezberdinen laguntzaz antolatzen den eki-
taldia dugu. Haien laguntza eta jardurarik gabe ezingo lirateke Maratoiko hainbat ekintza 
aurrera eraman. Aurten Euskararen 9. Maratoian parte hartzeaz gain, antolakuntzako 
kideek 40 egunetako erronkari buruzko informazioa helarazi eta elkarteko kideen parte 
hartzea sustatzeko eskatu diete. Era honetara, hainbat esparruetan Ahobizi eta Belarri-
prest-ak egongo dira urriaren 23tik abenduaren 3ra arte. Era berean, antolatzaileek 
Maratoian aurrera eramango dituzten ekintzak eta 40 egunetan hartuko duten konpromi-
soaren berri emateko eskatu die parte hartzen duten elkarteei. Ondorengoak dira anto-
lakuntzara helarazi diren elkarteen erantzunak.

Gutxigatik, baina ezin 
izan zuen garaipena 
eskuratu Lasarte-Oria-

ko Ostadar SKT-ko Errendi-
mendu  Jun io r  t a ldeak , 
larunbatean. Partidu zaila 
egokitu zitzaion asteburu 
honetan herriko taldeari. Izan 
ere, Euskal Ligako talde one-
netariko bat izan zuen aurka-
ri;  Easo 99 Balerdi saskibaloi 
taldea. 

  Ostadar SKT-rentzat, gau-
zak ez ziren nahi bezala hasi 
larunbat  goizean, Udal Kirol-
degian. Partidua hasi eta lehe-
nengo laurdenean, Easo 99 
Balerdi taldeak, jaurtiketa 
asko egiteko aukera izan 
zuen eta saskiratze ugari lortu 
zituzten. Gauzak horrela, 
Easo 99 Balerdik mendean 
izan zuen Ostadar SKT, eta 
etxeko taldea markagailuan 
12 eta 18 atzetik zela joan 
ziren lehen atsedenaldira.  

Bigarren laurdenean, Easo 
99 Balerdik hasierako errit-

moan jarraitu zuen eta Osta-
dar SKTk berriz, euren jokoa 
egiten saiatu bazen ere, arazo 
bat baino gehiago izan zituen 
baloia saskiratzeko. Horren 
ondorioz, bigarren laurdeneko 
atsedenaldira, 20 eta 34 joan 
ziren, talde bisitaria aurretik. 

Hirugarren laurdeneko 
jokoan erreakzionatu

Hirugarren laurdenean 
erreakzionatu zuen etxeko tal-
deak. Jokoaren hirugarren zati 
hasiera berdintsu joan zen, 
baina bukaera aldera, Ostadar 
SKT taldeko jokalariek erreak-
zionatu eta oso joko ona egin 
zuten. Jokaldi egokiei esker, 
15-2ko partziala egin zuen 
etxeko taldeak eta 39 eta 47 
amaitu zuten partidaren hiru-
garren laurdena.

Azken eta laugarren laur-
denean, oso ondo jokatu zuen 
Ostadar SKT taldeak. Parti-
duaren zati honetan, talde 
aurkaria beldurtzea ere lortu 
zuen etxeko taldeak eta 52 eta 
56 punturekin galtzen ari 

baziren ere, nabarmen gertu-
ratzea lortu zuen Ostadar SKT-
k. Jokoa amaitzeko azken 
minutuak falta zirela, pare bat 
baloi galdu zituen Ostadar 
SKT-k jarraian eta akats hoiek 
tarteko, 52 eta 60eko puntua-
zioarekin galdu zuten herriko 
jokalariek. 

Liga hasi zenetik, lauga-
rren partidua zuen larunbate-
ko  Os t ada r  SKT-k  e t a 
horietatik bi irabazi eta bi 
galdu ditu. 

Etxeko taldeak azken unera arte borrokatu bazuen ere, 52 eta 60 galdu zuen. 

Ostadar SKT-ko Errendimenduko Junior -A1 ligakoa- 
taldeak, Easo 99 Balerdiren aurka jokatu zuen, larunba-
tean, kiroldegian. Etxeko taldeak azken unera arte 
borrokatu zuen, baina ezin izan zuen aurkaria gainditu

6 kirolak

Ostadar SKT-ek ezin Easo 99 Balerdi mendean hartu

Denboraldiro gauza berbera 
errepikatzen dut, benetan 

hala uste dudalako: gure hel-
buru nagusia, kirol emaitzen 
gainetik, judoan aritzera etor-
tzen diren neska-mutilak gus-
tura sentitzea da, eta pertsona 
bezala ere formatzea”. LOKE-
ren judo alorreko arduradun 
eta prestatzaile Gorka Aristegi-
ren hitzak dira. “Gogotsu” ekin 
dio sasoiari, eta “oso pozik” 
dago, entrenatzen dituen nes-
ka-mutilek ere pasioa erakus-
ten dutelako egunero.

Alebinetatik hasi eta senio-
rretaraino, kategoria guztietan 
ditu ordezkariak LOKEk. “Oso 
zaila izaten da hori normalean, 
eta gure taldeak badauka 
ezaugarri hori”, dio Aristegik. 
“Adin-tarte guztietan, maila 
eman dezaketen judokak ditu-
gu; aurreko denboraldietan 
bezala, Gipuzkoako eta Euska-
diko txapelketetan maila ahalik 
eta onena eman nahi dugu, eta 

posible izanez gero, Espainia-
koetarako sailkatu”.  

Egunetik egunera judoka 
eta pertsona hobeak izateko 
'laborategia' Udal Kiroldegian 
dago: tatamia. Ordu-tarte 
batean gaztetxoenek entrena-
tzen dute, 7 eta 9 urte arte-
koek; ondoren, gainontzeko 
guztiek. “Hogei bat neska-mu-
til dauzkagu lehenengo tal-
dean; bigarrenean, gehieneko 
kopurura iritsi gara, eta juxtu 
samar sartzen gara”, azpima-
rratzen du prestatzaileak.

Urtarrilera arteko zitak
Entrenatzea eta apurka-apurka 
hobetzen joatea da kirolarien 
helburu nagusietako bat, baina 
konpetitzea izan ohi dute gus-
tukoen. Urtea amaitu bitartean 
hainbat zita dituzte apuntatuta 
egutegian LOKEko judokek.

Senior mailan, hiru judoka 
Iruñeako Kopan ariko dira, 
urriaren 22an.

Hilaren 28 eta 29an, berriz, 
hiru kadete eta bi senior Avile-
sera joango dira lehiatzera.

Azaroan, junior kategoria-
koen txanda izango da berriro: 
Amurrion ariko dira, 12an. 

Hilabete hori amaitu aurre-
tik hitzordu benetan garrantzi-
tsuak edukiko dituzte senior 

kategoriako kideek: Gipuzkoa-
ko eta Euskadiko txapelketak, 
hain justu. Hori bakarrik ez: 
gerriko beltza lortzeko azterke-
tak ere orduan egiten dira, eta 
Aristegik zehaztu legez, “hiru 
bat judoka” aurkeztuko dira.

2016a atzean utzi eta urte 
berrian sartu ondoren, judokek 

badituzte beste hainbat zita. 
Tortosakoa, esaterako: infantil 
eta junior mailako kideak joan-
go dira bertara. 

Gaztetxoen kasuan, berriz, 
euren arteko ligak jokatuko 
dituzte benjamin eta alebinek. 
Gazteenek, berriz, 'Judoa fami-
lia artean' delakoan ariko dira.

 J U D OA . - 

 S A S K i B A l O i A . - 

LOKEren judo alorra: pertsonak, kirolarien gainetik

Ostadar SKT-ek Easo 99 Balerdi taldea izan zuen aurkari, Larunbat goizean jokatutako partidan . 

Partidaren hirugarren laurdenean hobetu zuen jokoa etxeko taldeak. 

Irudian, Gorka Aristegik entrenatzen duen koadrila, Kiroldegiko tatamian lanean hasi aurretik.          Gorka aristeGi

Lasarte-Oria
Zinea
Manuel lekuona kultu etxea
Ostirala 14, 22:00etan
Okendo zinema taldearen eskutik,  
'Gernika' filma aztertuko dute zine 
forum sailean. Sarrera, 5,50 euro.

Igandea 16, 17:00etan
Haurren zinea atalean, 'Buscando a 
Dory' animaziozko filmaz gozatuko 
dute txikiek. Sarrera, 3,80 euro.

Igandea 16, 19:30ean
Helduen zinea atalean, 'Ben-Hur' filma 
ikusgai. Sarrera, 5,50 euro.

Ipuin-kontalaria
Haur liburutegia
Osteguna 13, 18:00etan.
Peio Añorgak ipuinaren ordua eskaini-
ko du. Saioa 4 eta 5 urteko haurrei 
zuzendua dago.

Hitzaldia
Manuel lekuona kultur etxea
Osteguna 13, 19:30ean
Iñaki Lopez de Luzuriaga herritarrak 
'Euskaldunak eta karolingiar iraultza. 
Akitania eta Baskonian barrena' hitzal-
dia eskainiko du.

Jaiak
SaSoeta auzoa
Ostirala 14 eta Larunbata 15
Haurrentzako ekintzak, kontzertuak, txa-
ranga, dantzaldia, batukada, lehiaketak... 
denetarik izango da Sasoetako Sasoian 
elkarteak auzoko komertzio eta Udalarekin 
batera antolatutako jaietan.

antonio blaS plaza
Ostirala 14
Udazken festa ospatuko dute. Gurutze Ira-
zustak diafreoari buruzko hitzaldia eskainiko 
du eta sardina jana ere dastatu ahalko da.

Mahai-ingurua
Manuel lekuona kultur etxea
Ostirala 14, 19:30ean
Bateragune auziaren 7. urteurrena 

gogoratzeko, Xir imir i  e lkartean 
mahai-ingurua antolatu du. Honetan 
Aranaldo Otegi, Laura Mintegi eta Joxe 
Mari Agirretxe izango dira solasean, 
Iñaki Petxarromanen gidaritzapean.

Irakurle txokoa
ttakun-enea
Asteartea 18, 18:30ean
Lasarte-Oriako irakurle txokoak Ramon 
Saizarbitoriaren ‘Lili eta biok’ eleberria 
aztertuko du, Uxue Alberdiren lagun-
tzaz.

Usurbil
Erakusketa
Sutegi erakuSketaretoa
Urriaren 15era arte.
'Errefuxiatuak, ongi etorri!' erakusketa 
ikusgai izango da. Erakusketa horrek 
jaso nahi ditu errefuxiatuen errealita-
teaz dagoen ezagutza eta kontzien-
tziazio maila, eta harreraren aldeko 
gipuzkoar herritarren jarrera handitu, 
gazteen artean batik bat eta arreta 
berezia eskainiz adingabe eta emaku-
me errefuxiatuen egoerari.

Hernani
Erakusketa
biteri kultur etxea
Urriaren 11era arte, arratsaldez 
17:30etik 20:30era.
Pintura eta eskultura erakusketa ikus-
gai. Egileak Jose Luis Lasa, Margari 
Aranguren, Julia Calvo eta Antoine 
Marco dira. 

non zer 7

Agenda

 Larunbata 15, 17:00etan, Manuel Lekuona kultur etxea

Herritarren txokoa

Magia, musika zuzenean eta ezusteko 
ugari izango dira 'Magia lapurra' antzer-
kian. Dorleta, neska gazteak, magiarako 
zaletasun handia du eta, bere ilusioa 
bete asmoz, kasting proba batera aur-
keztuko da, mago laguntzaile izateko 
probara, alegia. Baina magoa izan par-
tez lapur bat izango da proba egingo 
diona. 5 urte baino gehiagoko haurrei 
zuzendua. Sarrera, 3,80 euro.

Viana-Lodosako Nafarroa 
Oinezera autobusa

Ttakun kultur elkarteak Hernaniko 
Dobera elkartearekin batera, urriaren 
16an Viana-Lodosan antolatu den 
Nafarroa Oinez jaialdira autobusa 
antolatu du.

Autobusa goizeko 9:00etan 
Tajamar biribilgunetik aterako da. 
Vianatik 19:00etan egingo du buelta.

Txartelak 10 euroko balioa du 
Ttakuneko bazkideentzat eta bazkide 
ez direnek, 12 euro ordaindu behar 
dituzte. Tiketak eskuragarri daude 
Ttakun Kultur elkarteko bulegoan. 

Antolatzaileek autobusa ateratze-
ko gutxieneko kopuru bat egongo 
dela jakin arazi dute.

Neguko ordutegia kiroldegian
Neguko ordutegia dago indarrean 
herriko kirol instalazioetan.

Kiroldegiko guneak astelehenetik 
ostiralera 7:00etatik 22:30era erabili 
ahal dira. Larunbatetan 9:00etatik 
20:00etara dago irekia eta igandeetan 
berriz, goizean 9:00etatik 13:00etara.

Michelingo Kirol guneari dagokio-
nez, astelehenetik ostiralera arratsaldez 
egongo da irekia, 15:30etik 22:30era. 
Larunbatetan, berriz, egun osoz erabili 
ahalko dira gune ezberdinak, 9:00eta-
tik 20:00etara, eta igandetan goizez 
bakarrik 9:00etatik 13:00etara.

Alboka Abesbatza
Lasarte-Oriako Alboka Abesbatzak 
herritarrak taldearen parte izatera 
gonbidatu nahi ditu. Horregatik 
entsegu batera hurbiltzeko animatzen 
ditu. 

Entseguak Arantzazuko Ama eliza-
ren azpiko lokalean dira astelehen eta 
ostegunetan 20:00etan. Abesbatzako 
kide izan nahi duten 15 eta 55 urte 
arteko herritarrek entseguetara gertu-
ratu eta proba egin ahal dute “izan 
ere ez da zertan solfeorik jakin behar 
kantuan gurekin aritzeko”.

Informazio gehiagorako 657 651 
269 telefonora edota junta@albokaa-
besbatza.com helbidera idatz daiteke.

Zuen oharrak jarri, kexak adierazi edo eskutitzak 
argitaratzeko: 

Geltoki kalea, 4  943 37 14 48   txintxarri@txintxarri.eus

Magia lapurtu nahian

Duela 1235 ale

1998ko urriaren 9an, TxinTxarri aldizkariak zenbaki berezi bat argitaratu 
zuen, 5. urteurrena ospatzen zuen alea. Zenbaki honetako erdialdeko 
orrialdeetan, TxinTxarri aldizkariko erredakzio kontseiluaren editoriala ira-
kurri daiteke.

Horrez gain, aldizkariaren sorrerari buruzko elkarrizketa ere irakurri 
daiteke. Mila Eizmendi aldizkariko sorrera lantaldeko kide eta 1993tik 
1997ra aldizkariko zuzendariarekin solasaldi ederra egin zen.

TxinTxarriren aurkezpeneko irudiak ere ikusi daitezke orrialde hauetan, 
baita lehen zenbakia egiteko lantaldeak izan zituen buruhausteak irakurri 
ere.

Era berean, bost urte horietan laguntza eskaini zuten pertsonei eskertza 
egiten zitzaien orrialde zentraletan.

Azkenik, TxinTxarri aldizkaria bere 50. urteurrenean nolakoa izango 
zen irudikatzen dute. Eta bidean goaz!! TxinTxarrik 23 urte bete baititu. 
Zorionak guztioi eta eskerrak gurekin lan egin duten guztiei!!!!

Hemeroteka

Uxue Alberdik gidatzen 
du herriko Irakurle 
Txokoa eta gogotsu 

dago ikasturte berriari ekiteko.

Hirugarren ikasturtea hasi-
ko duzue. Nolako balora-
zioa egiten duzu orain 
artekoaz?
Oso ona. Oso talde interesga-
rria eta parte-hartzailea da 
Lasarte-Oriakoa, lagun-giro 
polita sortu da eta irakurketak 
elkarrekin konpartitzea plazer 
hutsa da, egia esan.

Parte hartzaile kopurua fin-
katzen joan da. Dagoeneko 
bakoitzaren gustuak ere 
ezagutuko dituzu…
Gutxi gorabehera, bai, baina 

ez da inoiz jakiten! Liburu bat 
esku artean dugunean pentsa-
tzen dut: “Halakori gustatuko 
zaio... halakori ez hainbes-
te...”, baina beti izaten dira 
sorpresak. Gainera, gertatzen 
da liburua elkarrekin komen-
tatu ondoren harekiko iritzia 
aldatzea ere, hobera, norma-
lean: besteen iritziak eta 
gogoetak entzunda, liburuari 
begiratzeko modua zabaldu 
egiten da, eta posible da 
aurrez aurkitu gabeko interes-
gunean aurkitzea irakurketa 
berari. Literarioki interesga-
rriak izateaz gain, solaserako 
gaia emango duten liburuak 
hautatzen saiatzen gara, ira-
kurlea handik edo hemendik 
harrapatuko dutenak.

Poesia, saiakerak… solasal-
diez haratago ere bertso-a-
fari literarioa egin duzue. 
Nolatan?
Bai, hasieratik irakurri ditugu 
genero ezberdinak: ipuinak, 
poesia, saiakerak... Liburu 
berriak eta zaharragoa tarte-
katzea ere gustatzen zaigu, 
baita jatorrizko liburuekin 
ba tera ,  bes te  l i te ra tura 
batzuetatik euskarara itzulita-
koak irakurtzea ere. Aurten 
antzerkia ere irakurriko dugu, 
eta Oier Guillan antzerkigilea 

eta poeta etorriko zaigu bisi-
tan, adibidez.

Bertso-afari literarioarena 
funtzio bikoitza edo hirukoi-
tza duen ekimena da gure-
t z a t .  B a t e t i k ,  t a l d e a 
finantzatzeko bideetako bat 
da, errifekin eta pailazoen 
emanaldiarekin batera. Beste-
tik, herriari eskaini nahi dio-
gun ekimen kulturala da: 
literatura eta bertsoa kalera 
ateraz, herrira zabalduz. Eta, 
azkenik, taldekideok ohiz 
kanpoko kontestuan elkarre-
kin biltzeko modua da, taldea 
egiten laguntzen du, espe-
rientzia elkarrekin konparti-
tzen. Gustatzen zaigunaren 

bueltan elkartzen gara: litera-
tura entzun, bertsoak aditu, 
elkarrekin afaldu...

Kanpotik dinamika ona 
sortu dela dirudi.
Hala da. Gogoz nago ikastur-
te berriari ekiteko. Eta orain 
arte irakurle-taldera animatu 
ez diren herritarrak gonbidatu 
nahiko nituzke: datozela eta 
probatu dezatela, talde irekia 
da, eta irakurketarekin goza-
tzen duen edonork du bere 
tokia.

Zein da irakurleak eta idaz-
leak elkartzearen emaitza?
Gure literatura kuantitatiboki 

eta geografikoki txikia izateak 
duen abantailetako bat da 
hau: idazleak oso gertukoak 
ditugu, eta gure letretako 
hainbat eta hainbat autore 
bertatik bertara ezagutzeko 
aukera dugu. Egileen idazketa
-prozesuak euren ahotik eza-
gutzea, liburuetako gaiei 
buruz eurekin solastu ahal 
izatea, liburuak haien ondoan 
aletzea... oso aberasgarria da. 
Irakurle-taldearen erakargarri-
tasun handienetako bat dela 
esango nuke.

Euskarazko literaturaren 
inguruan taldea biltzea 
erronka al zen zuretzat?
Baditut Lasarte-Oriako lagu-
nak eta badakit euskaltzale 
asko dagoela herrian, ondo 
antolatuak eta saretuak, gai-
nera. Urteetako lanaren emai-
tza da irakurle-taldean, beste 
hainbat taldetan bezala (ber-
tso-eskola, abesbatza, antzer-
k i - t a ldea . . . )  he r r i t a r rek 
parte-hartzea. Literaturzaleta-
suna, euskalzaletasuna beza-
la, ez da kasualitatez sortzen. 
Lanaren eta ekinaren emaitza 
da, eta eskerrak eta zorionak 
ematen dizkiet Lasarte-Orian 
euskararen alde aritu diren 
eta ari diren guztiei. Eredu 
dira beste herri askorentzat.

Irakurle Txokoaren lehenengo saioa urriaren 18an izango da Ttakunenean

Hirugarren ikasturtea hasiko 
du irakurle txokoak. Uxue 
Alberdiren gidaritzapean 
urrian hasi eta maiatzera 
bitartean hilero hitzordu bat 
izango da. Herritar gehiago 
animatzera da taldeak duen 
erronka, batez ere “gizonak 
eta gazte jendea”. Uxue 
Alberdi oso pozik azaltzen 
da taldean sortu den dina-
mikarekin, baita parte har-
tzaileak ere.  

“Probatu ez duenak ez daki zer 
den hau”

L iher Unanue eta Pili 
Romero dira irakurle 
txoko honetako bi parte 

hartzaile. Bientzat esperien-
tzia aberasgarria izateaz gain, 
herritar gehiagori parte har-
tzera animatzeko deia egiten 
diete.

Nolako esperientzia izan 
da irakurle bezala? 
Balorazio erabat positiboa 
egiten dugu. Lehenik eta 
behin, euskaraz irakurriz 
gozatu egin dugu. Bigarrenik, 
euskal literaturaren ezagutzan 
sakontzen lagundu digu. Eta 
azkenik, interes komun baten 
inguruan jendea ezagutzeko 
ere balio izan digu. Ez da 
gutxi, ezta?

Irakurtzea beti ekintza inti-
mo bat  izan da gutako 
batzuentzat, orain irakurrita-
koa taldean konpartitzea oso 
esperientzia polita da.   

Pozik al zaudete hilabetero 
saioetan izan den parte 
hartze eta dinamikarekin?
Oso giro polita dugu gure 
artean. Bataz beste, 8-10 
lagun biltzen gara saio bakoi-

tzean. Egia da, kopuru han-
diegia ez dela, baina talde 
txikia izateak ere badu bere 
xarma, konfiantzan eta goxo-
tasunean bakoitzak bere iri-
tzia edo hausnarketa errazago 
agertzen baitu. 

Nola hautatzen dituzue ira-
kurgaiak? Idazleak?
Ikasturte amaieran irakurle 
txokoko moderatzaileak, 
Uxue Alberdik edo azken 
urtean Danele Sarriugartek, 
euskal literaturako hainbat 
liburuz osaturiko zerrenda bat 
aurkezten du. 

Zerrenda horretatik bakoi-
tzak gure gustuko obrak auke-
ratzen ditugu. Hurrengo 
pausoan, guztion aukeraketak 
komunean jartzen ditugu eta 
bozketa moduko baten bidez 
ranking bat osatzen dugu. 
Ondoren, moderatzaileak, 
bozkatuenak izan diren idaz-
leen artean gurean parte har-
tzeko aukerak baloratzen 
ditu. 

Eta azkenik, aurretik aipa-
turiko aldagaiak kontuan iza-
nik zerrenda definitiboa eta 
ordena definitzen ditugu.

Zer esango zeniekete herri-
tarrei bertaratzeko?
Jon Maiak zioen bezala “Pro-
batu ez duenak, ez daki zer 
den hau!!!”. Irakurle txokoan 
parte hartzeak ez du esan 
nahi hileroko lotura edo kon-
promezua hartzen denik. Pro-
batzeko eta ezagutzeko bada 
ere ikasturte honetan behin 
gutxienez animatu!!! Ez zare-
te damutuko!!!

Gustatzen bazaizu irakur-
tzea, pentsatu ze poz emango 

dizun gustatzen zaizuna kon-
partitzea…

Idazleekin egindako sola-
saldien artean. Zerekin 
geratzen zarete?
Idazlea bera gure artean iza-
teak liburua xehe-xehe azter-
tzea ahalbidetzen digu.

Liburuko pasarteen inter-
pretazio ezberdinak, bakoi-
tzak ulertu duena, berarekin 
konpartitzeak asko aberasten 
du istorioa. 

Hitzen atzean ezkutatzen 
den pertsona ezagutzeak izu-
garri laguntzen du obra osota-
sun batean ulertzen.

Nik (Pili) izandako bisiten 
artean, bi dauzkat kutune-
nak… Bat Itsaso Martinena. 
Bere liburuak 'Ni, Vera' hun-
kitu ninduen, zer eta nola 
kontatu zuen; emakumeak, 
gaixotasun mentalak, psikia-
trikoak…

Bestea Unai Villenarena 
izan zen, gure irakurle talde-
ko kidea izan zelako lehengo 
urtean eta bere liburuak nire 
belaunaldiari buruz hitz egi-
ten duelako.

Irakurketa eta hileroko 
saioetara jende gazte eta 
gizonezko gehiago erakar-
tzea da erronka.
Bai horretarako, orokorrean, 
herritarrei euskal literatura 
ardatz duten ikuskizun-ekital-
di gehiago eskaintzea da 
asmoa. 

Aurten  bertso afari litera-
rioaz gain beste ekitalditxo 
bat ere antolatu nahi genuke 
baina oraindik goiz da ezer 
aurreratzeko. 

Liher Unanue eta Pili Romero Irakurle Txokoko partaideak.

Arg:Conny Beyreuther


